
AROLWG YN DANGOS FOD PRYDERON Y CYHOEDD AM YNNI NIWCLEAR YN PARHAU
Mae arolwg sy’n cael ei gyhoeddi heddiw yn awgrymu fod pobl leol yn pryderu am y gwastraff ymbelydrol a’r effeithiau andwyol ar iechyd pobl o ganlyniad i ddod a gorsaf bŵer niwclear Wylfa-B i Ynys Môn.
Mae’r arolwg hefyd yn amlygu ffafriaeth gyhoeddus dros wneud y mwyaf o ffynonellau ynni adnewyddol ond yn amlygu diffyg ymwybyddiaeth am y ffynonellau amgen sy’n bodoli a’r effaith hirdymor ar yr ynys, tu hwnt i’r cyfnod adeiladu, o orsaf bŵer niwclear newydd.
Bydd cyfarfod cyhoeddus yn cael ei gynnal yng Ngwesty’r Victoria, Porthaethwy, am 6pm ar Nos Fawrth, 30 Tachwedd er mwyn trafod darganfyddiadau’r adroddiad.
Dywedodd bron i dri chwarter o’r unigolion holwyd fel rhan o’r arolwg y byddai’n well ganddynt weld swyddi yn cael eu creu mewn ynni amgen neu adnewyddol pe bai mwy o swyddi ynni ar gael yn Ynys Môn.  

Cafodd Arolwg Ynni Ynys Môn ei gomisiynu gan yr ymgynghorwyr Mana-Cymru Cyf yn dilyn cais gan y grŵp ymgyrchu PAWB (Pobl yn Erbyn Wylfa-B) ac Adran Gwyddorau Cymdeithasol Prifysgol Bangor fu’n gyfrifol am wneud y gwaith ymchwil dros yr haf.  Holwyd sampl cynrychiadol o 500 o bobl o Ynys Môn a rhannau cyffiniol o Wynedd am eu barn dros y ffôn neu wyneb yn wyneb.
Tra bod yr arolwg yn dangos lefel uchel o ymwybyddiaeth am y cynlluniau i adeiladu Wylfa-B gyda 97% o atebwyr yn ymwybodol o’r posibilrwydd o adeiladu Wylfa-B, mae hefyd yn tanlinellu diffyg gwybodaeth ynglŷn â ffynonellau ynni adnewyddol a’r 500 o swyddi fydd ar gael wedi i waith presennol Wylfa A ddod i ben.
Roedd bron i dri chwarter o’r rhai holwyd yn pryderu wedi i’r arolwg ofyn eu barn ar y ffaith y byddai gwastraff ymbelydrol poeth o Wylfa B yn cael ei gadw ar wyneb y safle am 160 o flynyddoedd.
Ni ddaw fel syndod mai rhoi gwaith i bobl ar Ynys Môn  a rhoi mwy o arian yn yr economi gafodd eu nodi fel prif fanteision Wylfa-B.  Serch hynny, llygru’r amgylchedd, effaith andwyol ar iechyd pobl ac effaith andwyol ar iechyd plant ddaeth i’r brig fel y prif anfanteision.
Pan ofynnwyd y cwestiwn, ‘Pe bai mwy o swyddi ynni ar gael yn Ynys Môn, lle fyddech chi’n hoffi gweld y rhain yn cael eu creu?’  cytunodd 74% y byddent yn hoffi eu gweld mewn ynni amgen neu adnewyddol, cytunodd 35% yr hoffent eu gweld mewn ynni niwclear a doedd y gweddill ddim yn siŵr.
Meddai Dr Carl Iwan Clowes, ymgynghorydd iechyd cyhoeddus ac aelod o PAWB, “Mae’r arolwg hwn yn dangos fod y cyhoedd yn parhau i fod yn llawn amheuon am ddod a gorsaf niwclear arall i Ynys Môn.  Ar un llaw, mae pobl eisiau gweld mwy o swyddi’n dod i’r ynys, ond ar y llaw arall, mae yna bryder go iawn am yr effaith y caiff hyn ar yr amgylchedd ac ar iechyd pobl.
“Rydym yn bryderus fod yr ofnau hyn yn cael eu rhoi o’r neilltu yn y ddadl hon.  Mae creu swyddi’n rheswm cryf dros adeiladu Wylfa-B, ond gyda pha gost?  Ac a fydd y swyddi hyn yn mynd i bobl leol?  Mae yna llawer o bryderon ynglyn â Wylfa B sydd heb gael eu hateb yn ddigonol, ac rydym yn galw am drafodaeth ar sail gwybodaeth gyflawn, yn enwedig pan y daw at ddulliau amgen o sicrhau cyflenwad ynni cynaliadwy ar gyfer y cenedlaethau sydd i ddod.”

